
KIRISh

O‘zbekistonda ijtimoiy-iqtisodiy taraqqiyotni ta’minlash, 
iqtisodiyotni modernizatsiya qilish va diversifikatsiyalash bo‘yicha 
tanlangan strategik vazifalar, ularning bosqichma-bosqich amalga 
oshirilishi natijasida yurtimiz dunyodagi sanoqli davlatlar qatorida 
iqtisodiy va ijtimoiy rivojlanishning barqaror sur’atlarini ta’minlash, 
aholining moddiy farovonligini yuksaltirishga erishmoqda. 
Prezidentimiz Shavkat Miromonovich Mirziyoyevning O‘zbekiston 
Respublikasi Oliy Majlisiga murojaatnomasida – “2017-yilda 
barqaror iqtisodiy o‘sish sur’atlari 5,5 foizni tashkil yetdi, eksport 
hajmi qariyb 15 foizga ko‘paydi. Tashqi savdo aylanmasining 
ijobiy saldosi 854 million dollarga” yetdi1 – degan fikrlaridan ham 
mamlakatda oxirgi yillarda barqaror o‘sish sur’atlarining saqlanib 
qolayotganligini ko‘rish mumkin. 

Bugungi kunda raqobat kurashi tobora kuchayib, shiddatli 
tus olayotgan va jahon bozori konyukturasi keskin o‘zgarib 
borayotgan murakkab vaziyatda hamda mamlakat aholisi soni 
va ularning iste’mol tovarlariga bo‘lgan talabining oshib borishi 
hisobga olinib, Respublika  iqtisodiyotini jadal rivojlantirish va 
YaIMning barqaror o‘sish sur’atlarini ta’minlash vazifalari qo‘yildi. 
O‘zbekiston Respublikasining kelajakda mamlakatni yana-da 
rivojlantirishga mo‘ljallangan strategik vazifalarida “2030-yilga 
borib mamlakatimizda YaIM hajmini kamida 2 barobar oshirish...”2 
masalasining qo‘yilishi va Prezident Sh.M.Mirziyoyevning – 
“Makroiqtisodiy barqarorlikni yana-da mustahkamlash va iqtisodiy 
o‘sishning yuqori sur’atlarini saqlab qolish – eng muhim ustuvor 

1  Sh.M.Mirziyoyev O‘zbekiston Respublikasi Prezidenti Shavkat Mirziyoyevning 
Oliy Majlisga Murojaatnomasi. // Xalq so‘zi. 23.12.2017-y.  

2 I.Karimov. “Bosh maqsadimiz – mavjud qiyinchiliklarga qaramasdan, olib 
borayotgan islohotlarni, iqtisodiyotimizda tarkibiy o‘zgarishlarni izchil davom ettirish, 
xususiy mulkchilik, kichik biznes va tadbirkorlikka yana-da keng yo‘l ochib berish 
hisobidan oldinga yurishdir”. – T.: “O‘zbekiston” 2016-y. 26-b.

vazifamizdir”3 – deb ta’kidlashlaridan hamda “2017–2021-yillarda 
O‘zbekiston Respublikasini rivojlantirishning beshta ustuvor 
yo‘nalishi bo‘yicha “Harakatlar strategiyasi”da “...yalpi ichki 
mahsulotning yuqori o‘sish sur’atlarini ta’minlash”4 vazifasining 
belgilab qo‘yilishi Respublikada ijtimoiy-iqtisodiy taraqqiyotni 
ta’minlash naqadar dolzarb masalalardan ekanligi ko‘rinib turibdi. 

O‘zbekiston Respublikasi Prezidenti Shavkat Mirziyoyev 
tomonidan qabul qilingan «O‘zbekiston Respublikasini yana-
da rivojlantirish bo‘yicha Harakatlar strategiyasi to‘g‘risida»gi 
Farmoni5da mamlakatning iqtisodiy rivojlanishini ta’minlash, ishlab 
chiqarish va xizmat ko‘rsatish sohalarini jadal rivojlantirish hisobiga 
YaIM hajmi va o‘sish sur’atlarini oshirish, olib borilayotgan islohotlar 
samaradoligini ko‘tarish, davlat va jamiyatning har tomonlama 
va jadal rivojlanishi uchun shart-sharoitlar yaratish, iqtisodiyotni 
modernizatsiyalash va ishlab chiqarishni diversifikatsiya qilish 
hamda hayotning barcha sohalarini liberallashtirish bo‘yicha ustuvor 
yo‘nalishlarni amalga oshirish Respublikada ijtimoiy-iqtisodiy 
hayotni har tomonlama rivojlantirishning ustuvor yo‘nalishlaridan 
biri sifatida alohida ko‘rsatib o‘tilgan.

Butun jahonda «O‘zbek modeli» nomi bilan tan olingan 
o‘zimizga xos va mos rivojlanish modeli yo‘lida dadil qadamlar 
bilan borayotganimiz qo‘lga kiritilayotgan iqtisodiy va ijtimoiy 
muvaffaqiyatlarning bosh omili bo‘lmoqda. Prezident Shavkat 
Mirziyoyevning mamlakatimizni 2016-yilda ijtimoiy-iqtisodiy 
rivojlantirishning asosiy yakunlari va 2017-yilga mo‘ljallangan 
iqtisodiy dasturning eng muhim ustuvor yo‘nalishlariga 

3  Sh.M.Mirziyoyev Tanqidiy tahlil, qat’iy tartib-intizom va shaxsiy javobgarlik – 
har bir rahbar faoliyatining kundalik qoidasi bo‘lishi kerak. // Xalq so‘zi. 16.01.2017-y.

4 “2017–2021-yillarda O‘zbekiston Respublikasini rivojlantirishning beshta 
ustuvor yo‘nalishi bo‘yicha “Harakatlar strategiyasi”. http://strategy.gov.uz/uz/pages/
action_strategy 

5 O‘zbekiston Respublikasi Prezidentining «O‘zbekiston Respublikasini yana-da 
rivojlantirish bo‘yicha “Harakatlar strategiyasi to‘g‘risida»gi PF-4947-son Farmoni. //
Xalq so‘zi. 08.02.2017-y.

bag‘ishlangan Vazirlar Mahkamasining kengaytirilgan majlisidagi 
ma’ruzasida «...Birinchi Prezidentimiz tomonidan ishlab chiqilgan 
taraqqiyotning «O‘zbek modeli»ni amalga oshirish va zamonaviy 
davlat barpo etish borasidagi strategik tamoyillarga biz o‘z ishimizda 
doimo suyanamiz»6, deb ta’kidlab o‘tildi.

 “O‘zbekistonning ijtimoiy-iqtisodiy rivojlanish strategiyasi” 
fanini o‘qitishdan maqsad – talabalarni ijtimoiy-iqtisodiy 
rivojlanish jarayonlarida yuzaga keladigan asosiy muammolar, 
ularning yechimlari, O‘zbekiston Respublikasini jadal rivojlantirish 
strategiyasining ustuvor yo‘nalishlari bilan tanishtirish hamda 
ularning ushbu masaladagi fikrlash doirasini kengaytirishdan iborat.

Fanning vazifalari – iqtisodiy rivojlanish to‘g‘risidagi turli 
xil nazariya va  qarashlar;  iqtisodiy rivojlanishning o‘ziga xos 
xususiyatlari;  iqtisodiy rivojlanish mexanizmlarining amal qilish 
qonuniyatlari; O‘zbekistonni ijtimoiy-iqtisodiy rivojlantirish 
strategiyasining ustuvor yo‘nalishlari; ijtimoiy-iqtisodiy taraqqiyotni 
ta’minlashda davlat siyosati va uning asosiy yo‘nalishlari;  ijtimoiy-
iqtisodiy taraqqiyotning xorij tajribalari kabi  bilimlar bilan 
talabalarni qurollantirishdan iborat. 

“O‘zbekistonning ijtimoiy-iqtisodiy rivojlanish strategiyasi” 
fani fundamental fanlardan biri bo‘lib, boshqa iqtisodiy fanlarni 
chuqur o‘rganishda asos bo‘lib xizmat qiladi.

Ushbu fanni o‘rganish jarayonida o‘qitishning ochiq, muammoli 
va vizual ma’ruzalar o‘tkazish, insert, klaster va aqliy hujum kabi 
ilg‘or pedagogik hamda axborot texnologiyalari qo‘llaniladi. 
Darslikda fanning mohiyatini, iqtisodiy rivojlanish omillarini ochib 
beruvchi eng asosiy mavzular va muammolar o‘z aksini topgan.

Ushbu darslikni tayyorlashda U.A.Otajonov va B.S.Ruzi-
yevlarning ilmiy-tadqiqot ishlari  natijalaridan foydalanildi.

6 Sh.M.Mirziyoyev Tanqidiy tahlil, qat’iy tartib-intizom va shaxsiy javobgarlik – 
har bir rahbar faoliyatining kundalik qoidasi bo‘lishi kerak. // Xalq so‘zi. 16.01.2017-y.

